
Borgarráð

Tillaga um hugarflug og samráð vegna útfærslu á Hafnarhúsi, húsi myndlistar

Lagt er til að efnt verði til hugarflugs og samráðs vegna útfærslu á Hafnarhúsi, húsi 
myndlistar. Kallað verði eftir aðkomu fjölbreyttra fulltrúa listafólks og borgarbúa á öllum 
aldri, Listasafns Reykjavikur, bakhjarla Safns Nínu Tryggvadóttur, Erró-safnsins, 
Listaháskóla Íslands, tónlistarhússins Hörpu og annarra hagaðila. Kallað verði eftir viðhorfum 
og hugmyndum til undirbúnings hönnunarsamkeppni þar sem útfærðar verði breytingar á 
Hafnarhúsi til að rúma Safn Nínu Tryggvadóttur, stækkun Listasafns Reykjavíkur og til að 
skapa rými fyrir aðra notkun hússins í þágu myndlistar og eftir atvikum annarrar listsköpunar, 
skv. nánari ákvörðun. Einnig verði horft til samspils byggingarinnar og starfsemi þess við 
nágrenni sitt: Listaháskóla Íslands í Tollhúsinu, nýtt og endurnýjað Grófarhús, umhverfi og 
nágrenni Hafnarhúss, Hörpu, Austurhöfn, Hafnartorg og Kvos. Byggt verði á fyrirmynd 
flugráðs sem skilaði góðu starfi í aðdraganda hönnunarsamkeppni um Grófarhús. Umsjón 
verkefnisins og utanumhald verði í höndum umhverfis- og skipulagssviðs sem og menningar- 
og ferðamálasviðs. Samantekt á sjónarmiðum og niðurstöðum samráðsins verði skilað á 
fæðingardegi Nínu Tryggvadóttur 16. mars 2022. 

Greinargerð

Reykjavíkurborg og Faxaflóahafnir gerðu viljayfirlýsingu um kaup borgarinnar á þeim hluta 
Hafnarhússins sem hafnirnar eiga í ljósi áforma um að þar verði Safn Nínu Tryggvadóttur, 
byggt á höfðinglegri gjöf dóttur hennar, Unu Dóru Copley. Þau áform hafa nú gengið eftir. 

Reykjavíkurborg hefur einnig hafið undirbúning samkeppni um endurgerð og endurnýjun 
Grófarhúss. 

Þá ber að nefna að ríkisstjórnin hefur kynnt þau áform að Listaháskóli Íslands verði í 
Tollhúsinu, næsta húsi við Hafnarhúsið og er ætlunin að efna til samkeppni um hönnun 
hússins og viðbyggingar vegna þess.

Því er ljóst að gríðarlegt tækifæri er til að nýta samspil þessara þriggja menningarhúsa og 
huga að heildarsamhengi svæðisins að svæði tónlistarhússins Hörpu og hafnarsvæðisins, 
Hafnartorgs og Kvosarinnar. Að þeirri umræðu er mikilvægt að kalla alls konar fólk og 
hagaðila, auk opins samráðs og samtals.  

Endurnýjun Hafnarhússins sjálfs er einnig mikið tækifæri en um nokkurt skeið hefur legið 
fyrir að ráðast þurfi í gagngerar endurbætur á umtalsverðum hluta hússins. Hluti af 
Hafnarhúsinu var tekinn til notkunar sem listasafn borgarinnar í apríl árið 2000. Hafnarhúsið 



var reist á árunum 1932-39 fyrir skrifstofur og vörugeymslur Reykjavíkurhafnar og var á 
sínum tíma ein stærsta bygging landsins. Helstu hönnuðir þess voru Sigurður Guðmundsson 
arkitekt og Þórarinn Kristjánsson hafnarstjóri. Útiportið á sér fáar hliðstæður í íslenskri 
byggingarlist en nákvæmar upplýsingar um hönnun þess liggja ekki fyrir þar sem upprunalegu 
teikningarnar hafa ekki verið varðveittar. Arkitektarnir Margrét Harðardóttir og Steve 
Christer hönnuðu húsnæði listasafnsins og lögðu áherslu á að halda útilit þess sem 
upprunalegustu. Þar eru sex sýningarsalir á tveimur hæðum, fjölnotasalur auk útiportsins sem 
tilheyrir listasafninu. Í Hafnarhúsinu eru heimkynni Errósafnsins og þar eru reglulegar 
sýningar á verkum listamannsins.
Í framhaldi af ofangreindu samráði er gert ráð fyrir að efnt verði til samkeppni um endurgerð 
hússins og endurnýjun. Stefnt verði að því að hún geti farið fram á síðari hluta árs 2022 og 
liggi niðurstöðu hennar fyrir 16. mars 2023, á aldarafmæli Nínu Tryggvadóttur. 

